
БУХОРО ХОНЛИГИ ДАВРИ ИНШООТЛАРИ ҚУРИЛИШИ ТАРИХИДАН 

Ш.Ш.Бабаярова  

Навоий давлат педагогика институти 

Бухоро хонлиги даври яъни  XVI  аср тарихимизда кўплаб мадрасалар, масжидлар, 

тўғонлар, сув иншоотлари қуриб битказилган давр сифатида из қолдирганлиги тарих 

саҳифаларидан маълум.Бухоронинг нуфузли хони Абдуллахон II Бухоро хонлиги 

тарихида илм-фан, маданият, маърифат ҳомийси сифатида из қолдирган.  Унинг даврида 

Бухорода илм-фан, санъат, шаҳарсозлик, адабиёт, қурилиш ва шу каби соҳалар гуллаб 

яшнади.  

Мана шундай тарихий иншоотлардан бири Бухоро хони Абдуллахон II томонидан 

бунёд этилган Абдуллахон тими (усти берк савдо растаси) дир.  

Абдуллахон тими бошқа тим ва тоқлар каби мамлакатдаги савдо-сотиқни 

тартибга солиш ҳамда ривожлантириш мақсадларидан келиб чиққан ҳолда бунёд 

этилган. Унинг қурилиши 1577 йилга тўғри келади. Меъморий иншоотнинг қурилишида 

хом ва пишган ғишт, ёғоч, лой, цемент, ҳар хил ҳажмдаги тошлардан кенг 

фойдаланилган. Меъморий обиданинг умумий кўриниши ҳақида тўхталадиган бўлсак, 

иншоотнинг асоси  мурабба (тўртлик) тарҳли (39х42 м), уч томони берк, бош тарзидаги 

пештоқ орқали кирилади. Деворларнинг икки томонида равоқли токчалар жойлашган. 

Баланд гумбазли бостирма  тимни ўраб туради. Ўртадаги  миёнсарой (диаметри -10 м) 

баланд гумбаз билан ёпилган. Гумбаз остидаги равоқли  тешиклардан ёруғлик тушади. 

Абдуллахон тими  Шарқ меъморчилигини ўзида мужассамлаштириб, гумбаз 

услубида қурилган. Бу услуб жозибадорлиги билан ажралиб туради. 

Абдуллахон тими кўҳна Бухоро шаҳридаги савдо расталари, чорсу тоқ бинолар 

ичида энг каттаси ва мураккаб тури ҳисобланади. 

Тарих саҳифаларига эътибор берсак, ушбу тимда шойи ва жун газламалар билан 

савдо-сотиқ қилинган.Мазкур иншоот кун ёруғида фаолият юритган ва ёпиқ бозор 

вазифасини бажарган. 

Мустақиллик шарофати ила ушбу меъморий обида 1997 йилда Бухоро шаҳрининг 

2500 йиллиги юбилейи муносабати билан қайта таъмирланди. Эътиборли жиҳати 

шундаки, бу иншоот ЮНЕСКО ташкилотининг Бутунжаҳон ёдгорликлари рўйхатига 

киритилган. 

Бугунги кунда бу иншоот дунёнинг кўпгина мамлакатлари сайёҳларида катта 

таассурот қолдирмоқда.  

Фойдаланилган  адабиётлар 

1. Ҳофиз Таниш ал-Бухорий. Абдулланома. ”Шарафномайи шоҳий”. Биринчи  

китоб.Т.,1999. 

2. Раҳматова  С., Қурбанов  Х.Бухоро  гузарлари   тарихидан  лавҳалар.  Бухоро. 1995. 

